Улсын Их Хурлын 2014 оны Хууль зүйн байнгын хорооны 
10 дугаар сарын 22-ны өдөр /Лхагва гараг/-ийн 
хуралдааны гар тэмдэглэл

Байнгын хорооны дарга Д.Ганбат ирц, хэлэлцэх асуудлыг танилцуулж хуралдааныг даргалав.


Хуралдаан ирвэл зохих 19 гишүүнээс 14 гишүүн ирж, 73,6 хувийн ирцтэйгээр Төрийн ордны “А” танхимд 10 цаг 12 минутад эхлэв.

Чөлөөтэй: Х.Тэмүүжин;
Өвчтэй: Л.Болд;

Тасалсан: Ж.Батзандан, Б.Бат-Эрдэнэ, З.Баянсэлэнгэ.

Нэг. Галт зэвсгийн тухай /шинэчилсэн найруулга/ болон холбогдох бусад хуулийн төслүүд /Засгийн газар 2014.01.09-ний өдөр өргөн мэдүүлсэн, анхны хэлэлцүүлэг/.
Хуралдаанд Хууль зүйн яамны Бодлогын хэрэгжилтийг зохицуулах хэлтсийн дарга Т.Ганбаатар, Хууль сахиулах бодлогыг хэрэгжүүлэх хэлтсийн ахлах мэргэжилтэн Г.Оюунболд, Тагнуулын ерөнхий газрын хэлтсийн орлогч дарга Г.Төмөрбаатар, Байгаль орчин, ногоон хөгжлийн яамны ахлах мэргэжилтэн Ё.Онон, Шүүхийн шинжилгээний үндэсний хүрээлэнгийн Галт зэвсгийн мэргэшсэн шинжээч, цагдаагийн дэд хурандаа М.Чинбат, Цагдаагийн ерөнхий газрын Олон нийтийн аюулгүй байдлыг хангах газрын дарга, цагдаагийн хурандаа П.Энхтогтох, Олон нийтийн аюулгүй байдлыг хангах газрын ахлах мэргэжилтэн, цагдаагийн дэд хурандаа Т.Лхагвадорж, Зохион байгуулалттай гэмт хэрэгтэй тэмцэх газрын ахлах төлөөлөгч, цагдаагийн хошууч Ч.Алтанхуяг, Монголын мэргэжлийн анчдын холбооны гишүүн Б.Батхуяг, Б.Хишигбаатар нар оролцов.

Улсын Их Хурлын гишүүн Ц.Нямдорж шүүгчдийн цалингийн асуудлыг хэлэлцэх санал гаргав.

Хэлэлцэж буй асуудалтай холбогдуулан Улсын Их Хурлын Хууль зүйн байнгын хорооны ажлын албаны ахлах зөвлөх Э.Түвшинжаргал, зөвлөх Б.Батсэлэнгэ, референт Ч.Батбямба нар байлцав.

Хуулийн төслийг анхны хэлэлцүүлэг бэлтгэсэн талаарх ажлын хэсгийн санал, дүгнэлтийг ажлын хэсгийн ахлагч, Улсын Их Хурлын гишүүн О.Баасанхүү танилцуулав.
Хэлэлцэж буй асуудалтай холбогдуулан Улсын Их Хурлын дарга З.Энхболд, Улсын Их Хурлын гишүүн Ц.Оюунбаатар, Р.Гончигдорж нар хуулийн төслийг хэлэлцэхийг хойшлуулж хууль санаачлагчид буцаах санал гаргав.

Д.Ганбат: -Улсын Их Хурлын гишүүн Д.Ганбатын гаргасан Галт зэвсгийн тухай /шинэчилсэн найруулга/ болон холбогдох бусад хуулийн төслүүдийг хууль санаачлагчид буцаах нь зүйтэй гэсэн саналаар санал хураалт явуулъя.

Зөвшөөрсөн

11

Татгалсзан

3

Бүгд


14

78,6 хувийн саналаар санал дэмжигдлээ.

Хоёр. Ажлын хэсэг байгуулах тухай.

Хэлэлцэж буй асуудалтай холбогдуулан Улсын Их Хурлын Хууль зүйн байнгын хорооны ажлын албаны ахлах зөвлөх Э.Түвшинжаргал, зөвлөх Г.Нямдэлгэр, референт Б.Хонгорзул нар байлцав.
Д.Ганбат: 1. Хөдлөх эд хөрөнгийн болон эдийн бус хөрөнгийн барьцааны тухай болон холбогдох бусад хуульд нэмэлт, өөрчлөлт оруулах тухай хуулийн төслүүдийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Д.Оюунхоролыг томилох саналаар санал хураалт явуулъя.

Зөвшөөрсөн

11

Татгалзсан

3

Бүгд


14

78,6 хувийн саналаар санал дэмжигдлээ.

2. Хуулийн этгээдийн улсын бүртгэлийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн Батзанданг томилох саналаар санал хураалт явуулъя.

Зөвшөөрсөн

12

Татгалзсан

2

Бүгд


14

85,7 хувийн саналаар санал дэмжигдлээ.

Тус байнгын хорооны гишүүдийн хуулийн төслийг хэлэлцүүлэгт бэлтгэх ажлын хэсгийн ахлагчаар ажилласан талаар Байнгын хорооны дарга Д.Ганбат танилцуулав.

Хуралдаан 10 цаг 34 минутад өндөрлөв.
Тэмдэглэлтэй танилцсан:

ХУУЛЬ ЗҮЙН БАЙНГЫН ХОРООНЫ ДАРГА
Д.ГАНБАТ

Тэмдэглэл хөтөлсөн:

ПРОТОКОЛЫН АЛБАНЫШИНЖЭЭЧ
Б .БАТГЭРЭЛ




УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ ХУУЛЬ 

ЗҮЙН БАЙНГЫН ХОРООНЫ 10 ДУГААР САРЫН 22-НЫ ӨДРИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Ганбат: -Та бүхэнд хэлэлцэх асуудлыг танилцуулъя. 

1. Галт зэвсгийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлэг.


2. Ажлын хэсэг байгуулах тухай.


Хэлэлцэх асуудлаа батлах уу?


-Нямдорж гишүүн саналаа хэлье.


Ц.Нямдорж: -Энхболд дарга ороод ирлээ, Эрдэнэбат дарга ороод ирлээ. Бурмаа болон бусад гишүүд байна. Шүүгч нарын цалин тогтоох асуудлуудаа нэг тийш нь шийд ээ. Би албан ёсоор үүнийг дахиад тавьж байна. Ноднин жил төсөв батлагдаж байхад Шүүхийн ерөнхий зөвлөлд шүүгч нарын цалинг тогтоох эрх байхгүй, санал оруулж хурдан шийдүүл. Хууль бус ажиллагаа явагдаж байна, төсвийн хөрөнгө хууль бусаар зарцуулагдаж байна гэдгийг Энхболд дарга хэлээд гаргасан. Тийм ч байгаа. Бүтэн жил боллоо. Энэ хугацаанд юу хийсэн бэ гэхээр Дээд шүүхийн шүүгч нарын цалинг сая 10 дугаар сарын 1-нээс дахиад нэмсэн ийм юм ярьж байна шүү дээ.

Шүүхийн ерөнхий зөвлөл гэж хууль бус үйл ажиллагаа явуулдаг, улсын төсвийн хөрөнгийг дураараа зарцуулдаг, орон тоогоо өөрөө тогтоодог ийм дураараа авирладаг газар бий боллоо. Ингэж болохгүй шүү дээ. Энэ чинь хуультай, төртэй улсад бид нар ажиллаж байгаа биз дээ. Улсын Их Хурал үүнийг харсаар байгаад нүд аниад толгойг нь илээд яваад байж болохгүй. Шүүх, Шүүхийн ерөнхий зөвлөл Монгол Улсын хуулийг хэрэгжүүлдэггүй юм бол өөр хэн хэрэгжүүлэх юм бэ? Хууль зүйн байнгын хороо асуудалд яагаад ийм удаан хугацаанд хайхрамжгүй хандаж байна вэ? Би Түвдэндоржийг дарга байхад үүнийг байнга ярьдаг байсан, энэ юмаа шийд, засаглалын эрх мэдлийн хуваарилалтын үндсэн зарчим нь толгойлох хүмүүсийнхээ цалингийн ерөнхий жишгээр томьёолдог юм, Ерөнхийлөгчөөсөө хоёр, гурав дахин илүү цалинтай ерөнхий шүүгч байж болохгүй гэж удаа дараа ярьсан шүү дээ.

Сая би албан бус журмаар ойлголцох шиг боллоо. Энэ асуудлыг энэ 7 хоногт ажлын хэсэг нь хуралдаад яг тодорхой хэмжээнийхээ саналыг боловсруулаад ирэх 7 хоногт үүнийг Байнгын хороогоор оруулаад, чуулганд оруулаад төсөв батлагдахаас өмнө шүүгч нарын цалинг тогтоосны дараа шүүхийн төсвийн асуудлыг дахин ярьж шийдэх хэрэгтэй.

Хоёрдугаарт, дураараа авирласан хүмүүст одоо хариуцлага тооцох хэрэгтэй. Энхболд дарга аа, та Ерөнхийлөгчтэй ярь. Лүндэндорж гэдэг хүн 9 хүнтэй байсан Шүүхийн ерөнхий зөвлөлийг 180 хүнтэй болгож орон тоогоо өөрөө тогтоогоод хоёр жилийн дотор дураараа дургилаа. Монголд хууль үйлчилдэггүй нэг хүн байна. Цалинг дураараа тогтоож л байдаг, Их Хурлаас өгсөн чиглэлийг биелүүлдэггүй, зөрөөд дахиад  тогтоож л байдаг. Өөрөө шударга байцгаая, хууль мөрдье гэдэг юм ярьдаг. Юу болсон бэ? Гончигдорж гишүүн ээ, та сонин уншаад суугаад байна.


Р.Гончигдорж: -Би сонсож байна.


Ц.Нямдорж:  -Сонсож байгаа бол сайн байна. Ийм дураараа авирладаг нөхдүүдийг төрөөс зайлуулах хэрэгтэй. Ер нь ийм хүнийг Шүүхийн ерөнхий зөвлөлийн даргаар тавих ёсгүй байсан юм. Би Ерөнхийлөгчийн Тамгын газрын нөхдүүдээс ийм хүн томилогдох гэж байна гэдгийг сонсчихоод хэлж байсан юм. Та нар Ерөнхий зөвлөлийн даргаар ядаж хэрэгт төвөгт холбогдоогүй хүнийг тавь, наана чинь асуудал үүсгээд, аваарь гаргаад хүний аминд хүргээд хэргийг нь будлиантуулаад дуусгасан хүн шүү. Ийм хачин томилгоо битгий хийгээч ээ гэж хэлээд болоогүй. Энэ чинь Монголын төр шүү дээ.

Монголын шүүхийн томилгоо хийдэг, шүүхийн хараат бус байдлыг хангах үүрэгтэй ийм байгууллагын толгойд ийм хүн сууж болохгүй шүү дээ. Юм дэндэнэ, дэндэнэ гэхэд арай дэндэж байгаа юм. Миний сая ярьдаг асуудлыг Монголын бүх хуульчид мэднэ. Толгой дараалан мэднэ, юу болсныг цөм мэднэ. Та нар ч мэдэж байгаа. Ийм юмны хажуугаар нүдээ аниад өнгөрдөг төрийг ямар төр гэх юм бэ? Би энэ хүнд муудаа тэгж байгаа юм биш. Таних ч үгүй, гар барьж ч үзээгүй. Зарим нь ийм хүнийг мэдсээр байгаад л томилгоо хийсэн. Хүн багшаа харж үзэж болдог л байх.  Гэрт нь очоод тэр хүнээ тэтгэ, байр байшин бариад өг.

Д.Ганбат: -Нямдорж гишүүнийг ойлгож байна. Гэхдээ энэ хуулийнхаа дагуу явна. Дараагийн 7 хоногт таны санал хэлэлцэгдээд явах байх гэж бодож байна. Ингээд хэлэлцэх асуудалдаа оръё.


-Хэлэлцэх асуудлаа баталъя.


Нэг. Галт зэвсгийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг хэлэлцэж эхэлье.

Байнгын хорооны ажлын хэсгийн санал, дүгнэлтийг Улсын Их Хурлын гишүүн, ажлын хэсгийн ахлагч Баасанхүү танилцуулна. 


-Баасанхүү гишүүнийг микрофонд урья.


О.Баасанхүү:  -Байнгын хорооны дарга, эрхэм гишүүд ээ, Засгийн газраас 2014 оны 1 дүгээр сарын 9-ний өдөр Улсын Их Хуралд өргөн мэдүүлсэн Галт зэвсгийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийг Улсын Их Хурлын чуулганы нэгдсэн хуралдаанаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсгийн Хууль зүйн байнгын хорооны 2014 оны 1 дүгээр сарын 22-ны өдрийн 3 дугаар тогтоолоор байгуулж бүрэлдэхүүнд нь Улсын Их Хурлын гишүүд болон холбогдох бусад албан тушаалтнууд орж ажилласан болно.

Ажлын хэсэг болон дэд ажлын хэсэг нийт 12 удаа хуралдаж Улсын Их Хурлын Тамгын газрын Экспертийн албаны 2014 оны 4 дүгээр сарын 11-ний өдрийн хууль зүйн зөвлөмж, Улсын Их Хурлын гишүүн, ажлын хэсгийн ахлагч Баасанхүүгийн ажлын чиглэл, Байгаль орчин, ногоон хөгжлийн яам, байгаль орчны 30 гаруй төрийн бус байгууллагаас ирүүлсэн албан бичиг, Монголын байгаль орчны иргэний зөвлөлийн албан бичиг, иргэд, эрдэмтэн судлаачдын саналуудыг нэг бүрчлэн хэлэлцлээ.


Ажлын хэсгээс Галт зэвсгийн тухай хуулийн төсөлтэй холбогдуулж нийт 42 зарчмын зөрүүтэй саналын томьёолол, 34 найруулгын саналын томьёолол, төслийг дагалдаж өргөн мэдүүлсэн 6 хуулийн төслийн 10 зарчмын зөрүүтэй саналын томьёоллыг боловсрууллаа. Мөн Галт зэвсгийн тухай хуулийг дагаж мөрдөх журмын тухай хуулийг 7 зүйлтэйгээр санаачлан боловсруулж Байнгын хорооны хуралдаанд танилцуулж хэлэлцүүлэх нь зүйтэй гэж үзлээ.


Улсын Их Хурлын гишүүн, ажлын хэсгийн ахлагч Баасанхүү болон ажлын хэсэгт мэргэжил, арга зүйн туслалцаа үзүүлэх үүрэг бүхий дэд ажлын хэсгийн гишүүд 2014 оны 5 дугаар сарын 6-ны өдөр Шүүх шинжилгээний үндэсний хүрээлэн, Батлан хамгаалахад туслах нийгэмлэгийн техникийн спортын төвийн үйл ажиллагаа болон Цагдаагийн албанд хэрэглэгдэж буй галт зэвсэг, сум хэрэгсэлтэй танилцсан. Түүнчлэн Монголын мэргэжлийн анчдын холбооны саналын дагуу ажлын хэсэг байгуулах тухай тогтоолд нэмэлт орууллаа.


Галт зэвсгийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдтэй холбогдуулан ажлын хэсгээс гаргасан саналууд болон Галт зэвсгийн тухай хуулийг дагаж мөрдөх журмын тухай хуулийн төслийг та бүхэнд тараасан болно.


Уг асуудлыг хэлэлцэн санал хурааж шийдвэрлэж өгнө үү. 

Галт зэвсгийн тухай хуулийн төсөлтэй хамт өргөн мэдүүлсэн Галт зэвсгийн албан татварын тухай хуулийн шинэчилсэн найруулга болон Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай, Захиргааны хариуцлагын тухай хуульд өөрчлөлт оруулах тухай, Улсын тэмдэгтийн хураамжийн тухай хуульд нэмэлт, өөрчлөлт оруулах тухай, Галт зэвсгийн тухай хууль хүчингүй болсонд тооцох тухай, Бууны албан татварын тухай хууль хүчингүй болсонд тооцох тухай, Эрүүгийн хуульд өөрчлөлт оруулах тухай, Амьтны тухай хуульд өөрчлөлт оруулах тухай хуулийн төслүүдийг Байнгын хорооны хуралдаанаар хэлэлцүүлэх нь зүйтэй гэж үзлээ. Анхаарал тавьсанд баярлалаа.

Д.Ганбат: -Баасанхүү гишүүнд баярлалаа. 
Ажлын хэсгийг танилцуулъя.

Хууль зүйн яамны Бодлогын хэрэгжилтийг зохицуулах хэлтсийн дарга Т.Ганбаатар, Хууль зүйн яамны Хууль сахиулах бодлогыг хэрэгжүүлэх хэлтсийн ахлах мэргэжилтэн Г.Оюунболд, Байгаль орчин, ногоон хөгжлийн яамны ахлах мэргэжилтэн Ё.Онон, Шүүхийн шинжилгээний үндэсний хүрээлэнгийн Галт зэвсгийн мэргэшсэн шинжээч, цагдаагийн дэд хурандаа М.Чинбат, Цагдаагийн ерөнхий газрын Олон нийтийн аюулгүй байдлыг хангах газрын дарга, цагдаагийн хурандаа П.Энхтогтох, Цагдаагийн ерөнхий газрын Олон нийтийн аюулгүй байдлыг хангах газрын ахлах мэргэжилтэн, цагдаагийн дэд хурандаа Т.Лхагвадорж, Цагдаагийн ерөнхий газрын Зохион байгуулалттай гэмт хэрэгтэй тэмцэх газрын ахлах төлөөлөгч, цагдаагийн хошууч Ч.Алтанхуяг, Тагнуулын ерөнхий газрын хэлтсийн орлогч дарга Г.Төмөрбаатар, Монголын мэргэжлийн анчдын холбооны гишүүн Б.Батхуяг, Монголын мэргэжлийн анчдын холбооны гишүүн Б.Хишигбаатар гэсэн ийм бүрэлдэхүүнтэй байна.
Ажлын хэсгээс гаргасан зарчмын зөрүүтэй саналын томьёоллоор санал хураалт явуулна. Нийт 40-өөд санал байна.

1.Төслийн 3.1.3, 5.5, 5.6  дахь хэсгийн заалтыг хасах санал хураая.
Гишүүд санал хураалтад анхаараагүй байна.

-Энхболд дарга.

З.Энхболд:  -Гишүүд анхааралгүйдээ биш л дээ. Хэдэн зүйлтэй хууль байсан юм. 42 зүйлээр, найруулгаар 34 санал хураах гэж байна. Одоо өргөн баригдсан хуулиа бүгдийг нь өөрчилчихсөн юм бол үүнийг буцаахаас өөр аргагүй шүү дээ. Энэ чинь хэд хэдэн зүйл дээр шүүмжлэгдээд байсан. Нэгдүгээрт, буцааж үйлчлэх. Хоёрдугаарт, малчдын талын нэг тарчихсан зэвсгийг яах вэ гээд анхнаасаа явцгүй юм байсан л даа. 

Анх өргөн баригдсан нь хэдэн зүйлтэй хууль юм бэ, Баасанхүү гишүүн ээ?

Д.Ганбат: -Баасанхүү гишүүн хариулъя.

О.Баасанхүү: -Өмнө нь Байнгын хороогоор энэ асуудал бас орсон юм. Тэр нь 27 зүйлтэй хууль. Одоо зарчмын зөрүүтэй санал хуулиасаа даваад орчихсон байгаа асуудлаар уг нь ярьсан. Дээр нь юу вэ гэхээр, гар дээр байгаа автомат бууг яах вэ гэдэг асуудлаар бас тодруулъя гэдэг саналаар ерөнхийдөө нэг хойшилсон. Тэгээд бид нар хэрвээ улс бусдын гар дээр байгаа автомат бууг худалдаж авахаар бол үнийн дүнг нь тодорхой болгоё гэдэг асуудлаар лавлагаа авсан байгаа. Тэгэхэд 19 тэрбум төгрөг байгаад байгаа юм. Тэгэхээр энэ хэлэлцүүлгийн явцад хэрэв санал гарвал худалдаж авах 19 тэрбумаар нь шийднэ гэвэл шийднэ, үгүй гэвэл, үзмэрийн зорилгоор бусдад нь үлдээе гэсэн асуудал байгаа юм.

Ер нь Үл хөдлөх хөрөнгийн тухай хууль шиг буцаагаад нэг удаа маш хурдан найруулга зэргийг нь дахин өргөн бариулахад бас болохгүй ч юм байхгүй гэсэн бодол надад байгаа юм. Үнэхээр хууль маань бүхэлдээ өөрчлөгдөхөөс өөр арга байгаагүй л дээ.

З.Энхболд:  -Эрүүл мэндийн даатгалын хууль бас яг ингэсэн юм. Өөрийнхөө хуульд байсан заалтаасаа илүү олон санал хураагдаад Байнгын хороогоор билүү, ажлын хэсэг дээр тэр нь дэмжигдчихсэн. Тэр болгоныг чуулганаар оруулж санал хураахаар доторх юм нь эвдэрчих гээд байсан учраас Засгийн газар руу буцааж өгөөд ажлын хэсгийн тохирсон саналыг хууль болгож бичээд одоо өргөн бариад хэлэлцэхэд техникийн хувьд их хялбархан явж байгаа юм.

Энэ хууль ингээд танигдахын аргагүй болчхож байгаа юм чинь буцаагаад Засгийн газарт өгөөд Эрүүл мэндийн хууль шиг тохирсон хувилбараар өргөн барьж болно шүү дээ. Тэгвэл цаг хэмнэх. Одоо 42-оос эхнийх нь уналаа, 2 дахь нь бослоо, 3 дахь нь уналаа гээд байхаар дахиад танигдахаа больчихно шүү дээ. Тийм аюул байгаа юм.

Хоёрдугаарт, 19 тэрбум төгрөг өгөх бололцоо лав л энэ жил алга. Ирэх жил төсөв ямар байгааг бүгд мэдэж байгаа шүү дээ.

Д.Ганбат: -Оюунбаатар гишүүн.

Ц.Оюунбаатар: -Баярлалаа. Би бас санал нэгтэй байна. Ер нь хуулийн боловсруулалтын төвшин маш доогуур байгаа. Засгийн газраас орж ирж байгаа энэ хуулийн боловсруулалт, үг хэллэг ийм нөхцөл байгаад хууль хэлэлцэх тоог нэмэх гэсэн юм шиг олон хуулиуд оруулж ирдгээ жаахан татах хэрэгтэй байна. Дээр нь хуулийн ач холбогдол тухайн цаг үеийн нийгмийн харилцааг зохицуулах шаардлагыг харгалзах хэрэгтэй /олон амин чухал хуулиуд байж байхад/.

Зэвсгийн хуулиас яг тулгамдсан асуудал харьцангуй байхгүй шүү дээ. 2001 онд байна уу, түрүүчийн хууль хэлэлцэхэд нэг л маргаантай асуудал гол байсан. Галт зэвсэг эзэмшиж сурсан хүнд зэвсэг худалдах ёстой гээд. Түүнийг хураалгаагүй байхгүй юу. Тэр үед нь манай Хууль зүйн байнгын хорооны дарга Шаравдорж байсан, сайд нь Нямдорж байсан. Цэргийн алба хаасан юм уу, зэвсэг эзэмшиж сурсан, сургалтад суусан хүнд л зэвсэг худалдана уу гэхээс биш, дуртай хүн бүрт зэвсэг худалдахаар түрүүчийн хуулийн гол заалт.

Одоо энэ засаад ороод ирж байгаа энэ томьёоллууд гэхэд хавчаахай ороод ирж байна. Галт зэвсгийн хуулиар хавчаахайг зохицуулах гээд яах юм бэ? Сумны хошууны зүрхэвчгүй гээд, амьдралд хэрэгжихгүй баахан зохицуулалт. Жирийн иргэн галт зэвсэг хэрэглэж байгаа хүнд энэ тухай ойлголт байхгүй. Байлдааны зэвсгийн юм уу бусад асуудалд байгаа шүү дээ. Амьдралд хэрэгждэг, амьдрал дээр зохицуулагддаг тийм харилцааг хийхийн тулд хууль гардаг болохоос биш, зүгээр хэн нэгэн хүн санаагаараа сууж байгаад өгүүлбэр бичээд хууль болгочихно гэж бодоод байгаа байхгүй юу. Одоо хууль ч амархан болчихсон. Мэргэшсэн хуульчид цөөрсөн юм байна, практик нь хэрэггүй болчихсон юм байна. Тэгээд шууд гаднын юм орчуулаад хуулаад ийм байдлаар хууль гаргадаг асуудлыг Улсын Их Хурал нэлээн шаардлага тавьж, хариуцлагаа дээшлүүлэх хэрэгтэй. Би үүнийг буцаах нь зүйтэй гэж бодож байгаа. 

Цааш, цаашдаа хууль буцаах саналыг хуулийн ажлын хэсгүүд оруулж ирж чаддаг байх ёстой. Их Хурал арван хэдэн удаа хуралдсан гэв үү? Ийм байдлаар хууль дээр ажиллана гэдэг бол үнхээр боломжгүй зүйл. Заавал хууль дээр нухаад баахан өгүүлбэрүүд нэмээд сайжруулж засах гээд. Ер нь хуулийн боловсруулалтын мэргэжилтнүүдийн төвшнийг дээшлүүлэх хэрэгтэй байна, дадлага хэрэгтэй, амьдралын практик хэрэгтэй. Хуулийн зохицуулалтыг өнөөдөр ингэж хийхгүй бол лоозон болсон хуулиудыг гаргаад байна. Тэр нь амьдрал дээр ерөөсөө хэрэгжихгүй. Тэгэнгүүт нь Их Хурлаас гарч байгаа хууль гэж л шүүмжлэл орж ирж байна.
Д.Ганбат: -Ойлголоо. Нэгэнт хэлэлцэх эсэхээ шийдчихсэн болохоор эндээс буцаах боломжгүй, чуулганы хуралдаанаар орж буцдаг. Гэхдээ Засгийн газар татаж авах ёстой. Үүнийг түр хойшлуулъя гэсэн горимын санал би гаргаж байна. Тэгээд Засгийн газартайгаа ярьчихъя. Одоо үүнийг дахин ярих шаардлагагүй. 
-Гончигдорж, Оюунхорол гишүүн.

Р.Гончигдорж: -Би ганцхан зүйл хэлэх гэсэн юм. Хэрэв үүнийг буцааж татвал энэ санал дотор ингэж байна. 26 дугаар зүйлийг бүхэлд нь хасаад Галт зэвсгийн тухай хуулийг дагаж мөрдөх журмын тухай хууль гаргах гэсэн байгаа юм. Үүнийг дагаж мөрдөх журмын тухай хууль гаргая гэж. Хэрэв буцаавал, дагаж мөрдөх журмын тухай хуулиа хамт оруулж ирэх ёстой гэсэн тийм чиглэл Байнгын хорооноос өгөх хэрэгтэй. Дагаж мөрдөх журмын тухай хууль чинь өөрөө маш чухал зүйл шүү дээ.

Д.Ганбат: -Гончигдорж гишүүний хэлж байгаа зөв гэж үзэж байна.

Миний гаргасан хойшлуулъя гэсэн горимын санал хураая.

Нийт 14 гишүүнээс 11 нь татаж авах гэсэн саналтай байна. 

Ажлын хэсэгт баярлалаа.

Хоёр дахь асуудалдаа оръё.
Хоёр. Ажлын хэсэг байгуулах тухай.

Үүний өмнө та бүхэнд бас нэг юм танилцуулъя. Түрүүчийн хуралдаанд Үндсэн хуулийн цэцэд гишүүд яаж оролцсон талаар танилцуулсан. Одоо Тэмүүжин гишүүн маань Үндсэн хуулийн цэц дээр ажиллаж байгаа. Өнөөдөр Хууль зүйн байнгын хорооны гишүүдийн ажлын хэсэг ахалж хуульд яаж ажилласан байдлыг танилцуулъя гэсэн бодол байна.

Ганбат гишүүн Хүний эрх, эрх чөлөөний тухай илтгэлийг батлуулсан байна. Баасанхүү гишүүн Галт зэвсэг Үндсэн хуулийн холбогдох заалттай нийцэж байгаа эсэх гэсэн зүйлийг батлуулсан байна, Батзандан гишүүн Мөнгө угаах тухай хуулийн ажлын хэсгийг ахалж батлуулсан, Хуулийн этгээдийн улсын бүртгэл батлагдаагүй байна. Баянсэлэнгэ гишүүн Хохирлыг эргэн төлөгдөх нөхцөлөөр ажлын хэсэг ахлаад үүнийгээ батлуулчихсан байна, Бурмаа гишүүн Шүүхийн ерөнхий зөвлөлийн цалингийн ажлын хэсэг дээр ажиллаж байна. Энэ нь одоогоор батлагдаагүй байна. Гончигдорж гишүүн Шүүх байгуулах, Цагдаагийн албаны, Маршалын алба, Гэрч хохирогчийг хамгаалах тухай хуулийн ажлын хэсгийг ахалж батлуулсан байна. Лүндээжанцан гишүүн Галын аюулгүй байдлын тухай хуулийн ажлын хэсгийг ахалж, батлуулсан байна. Хууль сахиулагчийн эрх зүйн байдлын хууль нь батлагдаагүй байна. Монгол Улсын хууль тогтоомжийг 2016 он хүртэл боловсронгуй болгох хуулийг татаж авсан байна. Ийм гурван ажлын хэсэг ахалсан байна. 
Оюунбаатар гишүүн Хаягжуулалт, нийслэлийн эрх зүйн байдал гэсэн хуулийг ахлаад батлуулсан байна. Түвдэндорж гишүүн Цагдаагийн алба, Тахарын алба, Гэрч хохирогчийг хамгаалах тухай хуулийг батлуулчихсан юм байна. Эрдэнэ гишүүн Хохирлыг эргэн төлөгдөх хуулийн ажлын хэсгийг ахлаад батлуулчихсан байна. Баярцогт гишүүн Гэр бүлийн хүчирхийллийн тухай хуулийн ажлын хэсгийг ахлаад тэр нь батлагдаагүй байна. Батчимэг гишүүн Хилийн боомтын хуулийг батлуулсан байна. Батцогт гишүүн Мөрдөх албаны тухай хуулийн ажлын хэсэг ахлаад батлуулаагүй байна.
Тэмүүжин, Чойжилсүрэн, Энхтүвшин, Бат-Эрдэнэ, Болд, Номтойбаяр, Оюунхорол нарын гишүүд ямар нэгэн ажлын хэсэг ахлаагүй байна. 

Би яагаад үүнийг хэлээд байна вэ гэхээр одоо хоёр ажлын хэсэг байгуулах гэж байна. Ер нь Хууль зүйн байнгын хороо олон хууль хүлээгдэж байгаа, сайн ажиллах ёстой гэсэн ийм шаардлага байгаа. Тэгэхээр бид бүхэн сайн ажиллах ёстой.

1 дэх ажлын хэсэг нь, Хөдлөх эд хөрөнгийн болон эдийн бус хөрөнгийн барьцааны тухай болон холбогдох бусад хуульд нэмэлт, өөрчлөлт оруулах тухай хуулийн төслүүдийг хэлэлцүүлэгт бэлтгэх үүрэг бүхий ажлын хэсэг байгуулагдана. Хэн ахлах вэ? Саналаа өгнө үү. Саналаараа ахлах гишүүн байна уу?

-Эрдэнэ гишүүн.

С.Эрдэнэ: -Ажлын хэсэг ахлаагүй байгаа, Оюунхорол гишүүнийг ахлуулъя. Жаахан идэвхтэй бай л даа. Би Оюунхорол гишүүнээр ахлуулах санал гаргаж байна.

Д.Ганбат: -Оюунхорол гишүүнээр ахлуулах санал хураалт явуулъя.
14 гишүүн оролцож, 11 гишүүн дэмжээд 78,6 хувийн саналаар Оюунхорол гишүүн ахлахаар боллоо.
2 дахь ажлын хэсэг, Хуулийн этгээдийн улсын бүртгэлийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийг хэлэлцүүлэгт бэлтгэх үүрэг бүхий ажлын хэсэг байна. Үүнийг Батзандан гишүүн ахлаад явж байгаа юм.
-Эрдэнэ гишүүн санал хэлье.

С.Батзандан: -Батзандан гишүүн өмнө нь ахалж байсан учраас Батзандан гишүүнээр үргэлжлүүлээд батлуулаад явсан нь зөв байх. Хоёрдугаарт, миний хувийн санал бол би өөрөө энэ ажлын хэсэгт орж ажиллах саналтай байна. Ажлын хэсэгт оруулж өгөхийг хүсье.
Д.Ганбат: -Ойлголоо. Батзандан гишүүнээр ажлын хэсгийг үргэлжлүүлэн ахлуулъя гэсэн санал хураая.
14 гишүүн оролцож, 12 нь дэмжиж 85,7 хувийн саналаар Батзандан гишүүн ахлахаар боллоо. Ажлын хэсэгт Эрдэнэ, Баасанхүү гишүүдийг оруулъя.

Өнөөдрийн Байнгын хорооны хурлаар хэлэлцэх асуудал ингээд дууслаа. Та бүхэнд баярлалаа.

Соронзон хальснаас буулгасан:

ПРОТОКОЛЫН АЛБАНЫ ШИНЖЭЭЧ

